Skraćeno izdanje Presude Općinskog suda u Bosanskoj Krupi od 25.05.2018. 
o naknadi nematerijalne štete za duševnu bol zbog povrede prava na privatnost 
u vezi obrade ličnih podataka
Općinski sud u Bosanskoj Krupi (u daljem tekstu: Sud) donio je presudu da Tuženi Tužiocu na ime naknade nematerijalne štete za duševnu bol isplati iznos od 6.300.00 KM i troškove parničnog postupka u određenom iznosu.

Relevantno zakonodavstvo:

- Zakon o zaštiti ličnih podataka 
- Zakon o parničnom postupku FBiH

- Zakon o obligacionim odnosima
Činjenično stanje

Tužilac je u parničnom postupku podnio tužbu Sudu protiv ZU u Bosanskoj Krupi (u daljem tekstu: Tuženi) radi naknade nematerijalne štete, tražeći da Tuženi na ime naknade nematerijalne štete za duševnu bol zbog povrede prava na privatnost, odnosno povrede ličnih podataka, isplati određeni iznos.

Tužilac je u tužbi naveo da je određenog datuma njegov bivši bračni partner, podnio zahtjev Tuženom za ispisivanje zdravstvenog kartona svog tadašnjeg bračnog partnera, sa kojim je bio u brakorazvodnoj parnici pred Općinskim sudom. Tužilac je u tužbi dalje naveo da su zaposlenici Tuženog, bez njegove saglasnosti i znanja, dali bračnom supružniku na korištenje zdravstveni karton sa kompletnom dokumentacijom koji su kasnije zloupotrijebljeni u brakorazvodnoj parnici, zbog čega je Tužilac pretrpio duševnu bol zbog strepnje i straha da li će Sud, pred kojim je taj nalaz iznesen, isti prihvatiti, a što je moglo uticati na odluku o starateljstvu nad djetetom. 
Nadalje, Tužilac je naveo da je na te okolnosti podnio prigovor Agenciji za zaštitu ličnih podataka u Bosni i Hercegovini (u daljem tekstu: Agencija). Agencija je usvojila prigovor podnosioca kao osnovan zbog davanja zdravstvenog kartona drugom bračnom supružniku, te je Tuženom zabranjeno da zdravstvene kartone pacijenata daje neovlaštenim licima. Prema Zakonu o zaštiti ličnih podataka, shodno principu pravičnosti i zakonitosti, za navedeno postupanje Tuženog, mjerodavan je Zakon o evidencijama iz oblasti zdravstva, prema kojem zdravstveni karton pacijenta predstavlja osnovnu medicinsku dokumentaciju, koja se otvara za svakog pacijenta posebno prilikom prve posjete zdravstvenoj ustanovi, te da zdravstveni karton prati svakog pacijenta tokom cijelog života. Prema Zakonu o pravima, obavezama i odgovornostima pacijenata, podaci iz medicinske dokumentacije spadaju u lične podatke o pacijentu i predstavljaju profesionalnu tajnu, kao i da u lične podatke spadaju svi identifikacioni podaci o njegovom zdravstvenom stanju, dijagnozi, prognozi i liječenju, te podaci o ljudskim supstancama na osnovu kojih se može utvrditi identitet lica, kao i doznake za bolovanje koje se uručuju poslodavcu u zatvorenoj koverti. Nadalje, isti Zakon propisuje da medicinskom dokumentacijom raspolaže zdravstvena ustanova, a pacijent ima pravo uvida u podatke koji se u njoj nalaze, te pravo da dobije prepis medicinske dokumentacije, ukoliko je to zahtijevano u pisanoj formi.
U provedenom postupku Sud je utvrdio sljedeće:

Tuženi je nezakonito dao zdravstveni karton Tužioca njegovom bračnom supružniku, čime je doveo do povrede prava na privatni život Tužioca.

Bračni supružnik je zdravstveni karton priložio Sudu pred kojim se vodila brakorazvodna parnica, čime je imao namjeru uticati na odluku Suda u pogledu dodjele starateljstva nad maloljetnim djetetom. Sud je odbacio navedeni dokaz. 
Uvidom u nalaz i mišljenje vještaka medicinske struke, utvrđeno je da je vještak naveo da je Tužilac pretrpio duševne bolove koji su se manifestirali u vidu straha i strepnje za negativan ishod sudskog postupka u pogledu dodjele starateljstva nad djetetom.

Da bi nastao obligaciono pravni odnos odgovornosti za štetu, potrebno je da postoji štetna radnja, šteta, uzročna veza između štetne radnje i određene štete i protivpravnosti štetne radnje.

U konkretnom slučaju štetna radnja Tuženog se ogledala u dostavljanju zdravstvenog kartona Tužioca, trećem licu, bračnom supružniku, koji je tako pribavljen podatak koristio u brakorazvodnoj parnici pred Općinskim sudom. Tuženi se, u toku postupka, pokušao ekskulpirati od građansko pravne odgovornosti, tvrdeći da je to bila sasvim uobičajena praksa da se zdravstveni karton daje i bračnom supružniku. Tuženi je u toku postupka, takođe isticao da se eventualna šteta zbog duševnih bolova mogla Tužiocu pričiniti radnjama trećeg lica, bračnog supružnika, a ne radnjama Tuženog. Ove navode Sud nije prihvatio kao osnovane i pravno argumentirane, jer je u toku postupka utvrđeno da je radnja Tuženog, izdavanje zdravstvenog kartona trećem licu, protivzakonita, te da je upravo omogućeno trećem licu da zdravstveni karton Tužioca koristi u brakorazvodnoj parnici, a što je imalo za posljedicu da je Tužilac zbog toga pretrpio štetu u vidu određenih duševnih boli u smislu da je takva situacija emocionalno djelovala na Tužioca u vidu straha i strepnje na ishod sudskog postupka u dijelu koji se odnosio na njegovu podobnost da se stara o djetetu.
Dakle, Sud je zaključio da bez radnje Tuženog u konkretnom slučaju ne bi moglo doći do povrede prava na privatnost, pa je taj Sud zauzeo stanovište da postoji kauzalitet između radnje Tuženog i posljedice u vidu duševne boli, te da je taj prigovor Tuženog neosnovan.
Za povredu prava na privatnost, u konkretnom slučaju, bila je dovoljna činjenica da je bračnom supružniku Tužioca nezakonito izdan zdravstveni karton. Pravo na privatnost je pravo koje jedna osoba konzumira u svim sferama svog javnog i privatnog života, pa tako i u braku. Činjenica da je Tuženi dao zdravstveni karton bračnom supružniku Tužioca, a koji je kasnije te podatke koristio u sudskom postupku, predstavlja povredu prava na privatnost u pogledu obrade ličnih podataka.
